
GOUVÈNÈ HOCHUL ANONSE BENEFISYÈ YO POU 25 MILYON DOLA POU OFRI 
LOKATÈ KI AN DIFIKILTE YO ASISTANS JIRIDIK GRATIS  

  
Plis moun ap jwenn sèvis jiridik nan Eta New York  

  
Jodi a, Gouvènè Kathy Hochul te anonse ki founisè sèvis jiridik ki pral resevwa pòsyon 
nan 25 milyon dola finansman federal la pou ofri asistans jiridik gratis ak sèvis global 
pou estabilite lojman. Benefisyè yo pral sèvi ak lajan an pou ede lokatè yo evite yo 
mete yo deyò nan zòn eta a ki andeyò Vil New York kote pa gen èd jiridik gratis 
disponib pou reponn bezwen lokatè sa yo. Asistans jiridik la gen kòm objektif ede ni 
lokatè yo ni mèt kay yo rezoud konfli ki gen pou wè ak lwaye epi kenbe estabilite 
lojman lokatè yo.  
  

"Pandemi an gen gwo konsekans ekonomik sou moun New York yo, e nou pran mezi 
enèjik pou ofri moun ki an difikilte yo asistans pou lwaye ak sekou", Gouvènè Hochul 
te deklare. "Sa fè lontan sis òganizasyon sa yo ap fè travay esansyèl sa a ki se ofri 
sèvis jiridik pou moun New York frajil yo, e nou fyè mete tèt ansanm avèk yo pou yo ka 
gen plis kapasite pou ede lokatè yo toupatou nan eta a."  
  
Men benefisyè sibvansyon an:  

  

• Legal Aid Society of Northeastern New York, ki resevwa 4,076,178 dola pou 
sèvi Rejyon Kapital la ak sèten pati nan North Country;  

• Legal Aid Society of Mid-New York, ki resevwa 3,998,452 dola pou sèvi 
Southern Tier, Mohawk Valley, New York Santral ak sèten pati nan North 
Country;  

• Legal Assistance of Western New York, ki resevwa 4,515,111 dola pou sèvi 
Finger Lakes ak sèten pati nan Lwès New York (Western New York, WNY);  

• Neighborhood Legal Services, ki resevwa 3,585,677 dola pou sèvi yon pati 
nan Lwès New York;  

• Legal Services of the Hudson Valley, ki resevwa 5,591,018 dola pou sèvi 
Hudson Valley;  

• Nassau/Suffolk Law Services Committee Inc., ki resevwa 3,233,564 dola pou 
sèvi Long Island.  

 
Chak founisè gen anpil eksperyans ap travay avèk popilasyon frajil yo e fanmi ki nan 
lwaye yo kapab jwenn yo fasilman nan rejyon y ap sèvi yo. Anplis de sa, founisè sèvis 

yo chwazi yo pral travay avèk lòt òganizasyon lokal pou garanti sèvis yo disponib 
toupatou pou sèvi moun ki nan plis bezwen yo nan tout rejyon eta a ki andeyò Vil New 
York.  

  

Barbara C. Guinn, Komisè Egzekitif Adjwen Biwo pou Asistans Tanporè ak pou 
Moun Andikape (Office of Temporary and Disability Assistance, OTDA) Eta a, k 
ap jere sibvansyon pou asistans jiridik yo, te deklare, "Finansman sa a pèmèt anpil 
lòt lokatè jwenn asistans jiridik gratis pou ede yo evite degèpisman epi rete lakay yo. 
Nou remèsye founisè sèvis jiridik yo k ap mete tèt ansanm avèk eta a pou soutni 
estabilite lojman nan kominote yo toupatou nan eta a. Aksyon desizif Gouvènè Hochul 
la pral san dout ede anpil moun New York rezoud konfli avèk mèt kay yo efektivman 
epi rete lakay yo."  
  
Manm Asanble Latoya Joyner te deklare, "Lokatè yo ka sijè a pwosedi ekspilsyon ki 
ta ka koute yo lojman yo, travay yo, aksè yo ak bon jan edikasyon ak byennèt mantal 
ak fizik yo. Gen aksè ak konsèy legal enpòtan pou fanmi sa yo ki fè fas ak ekspilsyon 
epi li se yon gwo envestisman nan elaji jistis ekonomik pou tout Nouyòkè yo. Mwen 
remèsye Gouvènè Hochul dèske li sipòte inisyativ sa a."  

  
Direktè Egzekitif Legal Aid Society of Northeastern NY Lillian Moy te deklare, "Se 
pa ti rekonesan nou rekonesan dèske OTDA bay Legal Aid Society of Northeastern 
New York ak lòt founisè sèvis jiridik fon ERAP sa yo pou garanti reprezantasyon lokatè 
yo bezwen anpil nan chak konte Nòdès New York. Nou pran angajman anpeche moun 
vin sanzazil epi garanti estabilite lojman apre pandemi an."  
  
Direktè Egzekitif Legal Aid of Western New York Kenneth Perri te deklare, "Avèk 
ekspirasyon moratwa sou degèpisman yo k ap vini nan dat 15 janvye 2022, finansman 
sa a Biwo pou Asistans Tanporè ak pou Moun Andikape Eta New York la (New York 
State, NYS) bay LawNY pèmèt nou ofri sèvis nou bay lokatè ki an detrès finansye e ki 
san sa t ap fè fas a degèpisman ak posibilite vin sanzazil san reprezantasyon avoka. 
Gen lokatè nan 13 konte ki pral kapab jwenn pi bon sèvis nan men kabinè nou yo nan 
Bath, Elmira, Geneva, Ithaca, Jamestown ak Olean. Onon tèt mwen, pèsonèl LawNY 
la ak konsèy direktè yo epi, pi enpòtan, kliyan n ap sèvi yo, m eksprime rekonesans 
mwen bay OTDA dèske li ofri nou chans sa a pou elaji sèvis nou nan kominote nou yo 
nan tan san parèy sa a."  
  
Direktè Egzekitif Legal Services of the Hudson Valley Rachel Halperin te deklare, 
"Nou remèsye Gouvènè a pou finansman sa a ak dèske li garanti lokatè yo jwenn 
chans revandike dwa yo anvan yo pèdi yon dwa debaz tankou lojman. Finansman sa a 
pral pèmèt plis moun nan rejyon nou an ak nan Eta New York jwenn jistis epi pèmèt 
nou kontinye ede kominote ki nan bezwen yo refè anba konsekans dirab pandemi an."  
  
Direktè Egzekitif Nassau/Suffolk Law Services Committee, Inc. Victoria Osk te 
deklare, "Nassau/Suffolk Law Services rekonesan anpil pou chans sa a pou li pi byen 
sèvi gran kantite lokatè yo ki genyen nan Long Island k ap fè fas a degèpisman nan 



kontrekou pandemi an, avèk bi anpeche yon nouvo vag moun sanzazil nan rejyon nou 
an."  
  
Direktè Egzekitif Neighborhood Legal Services, Inc. Lauren Breen te deklare, 
"Neighborhood Legal Services ak kolaboratè sèvis jiridik nou yo nan WNY rekonesan 
anpil pou finansman OTDA trè enpòtan sa a ki pèmèt yon aksè ki nesesè anpil a jistis 
pou anpeche moun ak fanmi NYS yo ki soufri difikilte finansye ak sante akablan 
pandan pandemi an vin sanzazil."  

